Commentari didactic

Enten scriver ina historia pil crap emprovan ils affons da veser enzatgei ord ina perspectiva fetg differenta. Era per la fantasia dils affons eis ei bien, sch’els san inagada scriver aschia ina historia. Forsa ch’ei gida ils affons da saver semetter inagada en in’autra situaziun ni da veser differents eveniments ord differentas perspectivas per saver agir meglier.
Enten far igl agen viadi dalla veta han ils affons da far patratgs sur da lur futur. Quei han els segir era gia fatg, denton quella gada fan ei ils patratgs sur biars onns ora e buca mo pils proxims 3 ni 4 onns. Interessant vida quella lavur eis ei da veser co ils affons vesan lur agen futur, tgei siemis ch’els han e tgei giavischs.
Per ils affons fuss ei fetg interessant da mirar sin quella lavur en 10-20 onns per cumparegliar e per saver semetter aunc inagada en quella situaziun, nua ch’ins veseva aunc il futur sco in siemi senza obstachels.
Cun cumparegliar il crap e cun far in motto dalla veta vesan ils affons tgei gronda muntada che las experientschas ch’ins rimna en differentas situaziuns han. Ils affons vesan ch’ins sa emprender fetg bia ord las bunas sco era ord las schliatas experientschas e mintgamai far il meglier ordlunder ed adina vegn igl agen horizont engrondius entochen ch’els han formau lur agens principis da viver.
Quei che fuss era fetg interessant ei, sch’ils affons vesan sezs quei che stat davos l’historia dalla cristalla. All’entschatta era il crap scuius silla cristalla ed alla fin sesenta el gest aschi custeivels sco quella. Sch’ils affons vesan buca sezs quei, sche duei il scolast dar ad els differents impuls leutier, cunquei che quei ei ina dallas impurtontas parts che la historia cuntegn. Las experientschas e quei ch’ins empren e fa ord dad ellas laian sesentir ins pli custeivels entras la perschuasiun dad esser sin la dretga via per far il dretg viadi dalla veta. Ils affons ston mo aunc emprender da trer las dretgas conclusiuns da lur experientschas, denton quei viadi individual sto mintgin far sez. Nus savein gidar els entras dar differents impuls che fan ponderar ils affons, nus stuein denton esser precauts culs impuls.
